Г.ТУКАЙ ОБРАЗЫНЫҢ ТАТАР ӘДӘБИЯТЫНДА ЧАГЫЛЫШЫ

Хәбибуллина Зилә Зыя кызы,

Бөгелмә муниципаль районы

Муниципаль бюджет белем бирү учреждениесе

Восточный гомуми урта белем бирү мәктәбе
Тукай иҗаты 1906 нчы елларда ук шул чор зыялыларын кызыксындырган. Ризаэтдин Фәхретдин беренчеләрдән булып яшь шагыйрьнең шигъри куәтенә сокланып, аның әсәрләренә игътибар итә. “Без Тукаевны назымнары сәбәбеннән таныдык. Милли шагыйрьләремезнең даһиларыннан улачагыны өмид идәрез”, - ди.
Аның бу фикере 1906 нчы елның 27 нче июнендә “Вакыт” газетасында басылып чыга. Шул ук чорда Тукай иҗатына сокланулары турында Галиәсгар Камал һәм Г.Сәгъдиләрнең язмалары бар. 1913 нче елларда Г. Ибраһимовның шагыйрь иҗатына каршылыклы һәм кискен мөнәсәбәтен күрсәткән “Татар шагыйрьләре” дигән хезмәте басылып чыга. Вакытлы матбугат битләрендә Тукай иҗаты тирәсендә фикер алышулар көчәеп китә. Җ.Вәлиди, И.Габди, З.Ярмәки кебек татар зыялылары үзләренең Г.Тукай иҗаты белән горурланулары турында язып чыгалар. Тукай мирасын, иҗатын яклаучы һәм пропагандалаучылар арасында Ш.Әхмәдиев, Ф.Сәйфи-Казанлы, Г.Рәфикый, Г.Кәрам, Г.Рәхимнәр дә бар.

Тукай иҗатын өйрәнү, ул вафат булганнан соң, тагын да активлашып китә. Бөек шагыйрь вафат булгач, Ф. Әмирхан «Кояш» газетасында (1913 ел, 4 апрель) кайгы мәкаләсен бастыра. “Шималь төрекләре бүген үзләренең иң мәшһүр, иң сөекле шагыйрьләрен күмәләр… Милләтебезнең бөтен халык җырларындагы төп аһәң, кайгы, хәсрәт, - авыр моң аһәңе аның шигырьләрендә дә төп көй, әсас иде. Менә шуңар күрә аны халык бик яшьләй үз шагыйре итеп таныды; аны аңлады, ул җырлаган нәрсәләрнең үз рухындагы нәрсәләр икәнен тойды”. Бу сүзләрдән Ф. Әмирханның каләмдәше Г. Тукай шәхесен һәм иҗатын никадәр хөрмәт иткәнлеген күреп була. 1938 елда Гали Халит Г. Тукай иҗатына багышланган мәкалә белән чыгыш ясый. Яшь әдәбият галиме классик шагыйребез иҗатына яңача, гадел карый һәм аны дәлилсез һөҗүмнәрдән яклый. 1939 елда шул ук галим “Халык шагыйре Тукай” дигән китабын бастырып чыгара. Г. Халит, күргәнебезчә, Г. Тукайны халык шагыйре дип атый. Моны ул шагыйрьнең “халык мәнфәгатьчесе” булуы, “халык тормышы белән бергә яшәвендә һәм халык поэзиясенә, халык талантына, халык рухына булган мәхәббәте” белән раслый. Г. Халитнең 1956 нчы елда рус телендә дөнья күргән “Габдулла Тукай һәм XX йөз башында татар әдәби хәрәкәте” дигән китабы да гыйльми җәмәгатьчелек тарафыннан югары бәяләнә. Г. Тукайның тууына йөз ел тулуга багышлап чыгарылган биштомлыкның да мөхәррире Г. Халит була. Үзенең бу басмага язган кереш мәкаләсен ул “Халык җырчысы һәм Ватан улы” дип атый. Бу инде Г. Тукайга бирелгән зур бәя иде. “Чын сәнгатьне, чын шигъриятне тудырган затлар бервакытта да үлмиләр. Халык рухын били алган сәнгать иясе үлемсез. Тукай да шундый”, - дигән нәтиҗә ясый ул.
Илдә нинди генә вакыйгалар булмасын, Тукай иҗатына карата булган кызыксыну беркайчан да кимемәгән. Тукайның иҗат җимешләре рәссамнарга, музыкантларга, язучыларга сәнгать әсәрләре иҗат итәргә илһам биргән.

1953 нче елларда Әхмәт Фәйзинең бөек шагыйребезнең шәхесен сурәтләгән “Тукай” романы һәм “Тукай Петербургта” драмасы басылып чыга. “Тукай турында роман язу, кызыктыргыч эш булу белән бергә, гаять катлаулы һәм җаваплы эш иде. Аны турыдан-туры язарга утырганга кадәр миңа озак еллар шагыйрьнең тормыш һәм иҗат юлын, аның яшәгән чорын,мохитын өйрәнергә һәм тикшеренергә туры килде,” - дип яза әдип үзе.

Ибраһим Нуруллинның бу өлкәдәге хезмәтләре аерым игътибарга лаек. Ул 1956 нчы елда “Тукай эстетикасы” дигән хезмәтен чыгара. “Атаклы кешеләр тормышы” сериясеннән “Тукай” дигән әсәрен яза. 1977 нче елда ул Мәскәүдә рус телендә дә басылып чыга.

С.Хәким гомере буена күңелендә Тукайны йөртә. Поэзиядәге беренче адымы да Тукай традицияләре тәэсирендә була. Хәтта язучылар үзләре дә, аның Тукайга багышланган “Пар ат”, “Шагыйрьнең бала чагы” дигән поэмаларын искә алып, Сибгат Хәким татар поэзиясенә “Пар атта” килеп керде диләр. 1970-1980 нче елларда С.Хәким Тукай образына тагын мөрәҗәгать итә. 1971 нче елны ул “Кырыгынчы бүлмә” дигән поэма яза. 40 нчы бүлмә -Тукайның “Болгар” номерларындагы бүлмәсе. С.Хәкимнең бу поэмасы тирән фәлсәфи уйланулардан гыйбарәт. Тукай турында ул берсеннән-берсе хислерәк мәкаләләр дә яза: “Тукай”, “Тукай. Яз. Мәктәп. Яшь талант”, “Тукай-Кырлай” мәкаләләрендә булсын, шигырьләрендә, поэмаларында булсын, ул Тукайны халкыбызның милли горурлыгы, намусы итеп сурәтли, “Тугры Тукай” дип халыкка танылган зур шагыйребезнең горур,нечкә,лирик, киң карашлы,сирәк була торган зур талант икәнен ача.

Илдар Юзеев Тукай турында “Очты дөнья читлегеннән...” исемле трагедиясен иҗат итә. Халык улы монда олы йөрәкле,талантлы,”тугры Тукай” булып күз алдына килеп баса.

З.Мансуров, Р.Гаташ, Х.Әюп әсәрләрендә милләтнең Тукайга мөнәсәбәте, шуның аша татар халкының бүгенгесе һәм киләчәге хакында уйлану урын ала. Зөлфәт,Роберт Әхмәтҗанов,М.Әгъләмов шигъриятендә исә,гомумән, милләт язмышы,актуаль мәсьәлә кебек куелып,Тукай шәхесе, аңа мөнәсәбәт аркылы системаны, идеологияне тәнкыйтьләү, милли бәйсезлеккә чакыру мотивлары белән байый.

Соңгы елларда шагыйрьне милли җирлек белән бәйләү,образын милли яктан ачу тенденциясе көчәя. Татарның милли хисе уянган, яңарыш идеяләре көчәйгән чорда Тукай милли идеал булып мәйданга чыга. Аны татар халкына ирек, азатлык яулауда ярдәмче итеп күтәрү мотивы М.Әгъләмнең “Әйтте Тукай” шигырендә дә үзәккә куела. Тукай үз чорында милләт азатлыгы өчен көрәшсә, аның һәйкәле янына килүче бүгенге буын милли бәйсезлек таләп итә.

Тукай образы Ә.Рәшитнең “Тукай варислары”, Э.Шәрифуллинаның “Мәңгелектән килеп...”, Р. Миңнуллинның” Шагыйрьләрнең туган җирләре”, “Р. Әхмәтҗановның “Тукайның соңгы рәсеме” Роберт Әхмәтҗановның “Тукайны эзлим”, Р.Харисның “Тукайның мәхәббәт төшләре” кебек әсәрләрендә урын ала.

Тукай традициясен дәвам итеп, халыкчан рухтагы шигырь язучыларның берсе – Р. Фәйзуллин. Яз – тереклек башлангычы. Ул табигатькә җан өреп кенә калмый, киләчәккә ышаныч-өметләр дә уята. Әдип бөек Тукайның халкыбыз тормышында тоткан урынын әнә шундый язга тиңли. Олы шагыйрьнең күңелендәге ышанычка, “кара елларда да язын җуймавына” соклана, аның бүгенге һәм киләчәк буыннарга васыятен билгеләп, “... булалган бит Илгә игелек кылу үрнәге!” дип яза.

Язучыларыбыз, шагыйрьләребез Габдулла Тукай образына үзләренең әсәрләрендә әледән-әле мөрәҗәгать итәләр. Шагыйрь образын драма әсәрләрендә сурәтләүчеләрдән Әхмәт Фәйзи, Ибраһим Нуруллин һәм Туфан Миңнуллин исемнәрен атарга мөмкин.Тукай образы Г. Камал театры сәхнәсенә өч тапкыр – 1939 нчы елның 18 нче сентябрендә, 1961 нче елның 26 нчы апрелендә һәм 1986 нчы елның 26 нчы апрелендә күтәрелә. Шуларның баштагы икесе Ә.Фәйзинең «Тукай» трагедиясенә нигезләнеп куела.
 1986 нчы елда бөек шагыйрьнең тууына 100 ел тулу уңаеннан театр Туфан Миңнуллинның “Без китәбез, сез каласыз” дигән пьесасын сәхнәләштерә.
Быел без бөек Тукайның 125 еллык юбилеен билгеләп үтәбез. Шагыйребезнең иҗатын барлау, туплау, өйрәнү дәвам итә, киләчәктә дә дәвам итәр дип уйлыйм.
Тукай традицияләре... Ул әдәбиятыбызның үткән юлында ирешелгән биеклекләр, бүгенге иҗат газаплары hәм эзләнүләр, киләчәккә төбәлгән зур өметләр дигән сүз. Тукай мирасындагы hәм шәхесендәге сыйфатлар – гуманизм hәм хөрлек хисе, фәлсәфи оптимизм hәм халыкка тирән мәхәббәт, Ватанны сөю hәм халыклар дуслыгы – болар hәммәсе бүген дә безнең күңелләрне, бөтен кешелекнең рухи яшәешен биләп торган проблемалар. Димәк, Тукай актуаль дигән сүз бу!Татар яшәгәндә, аның милли җаны исән булганда, милли шигърияте, милли моңнары яңгыраганда, Тукай яшәячәк. Ул туган халкы белән киләчәккә бара. Тукай – үлемсез!

